
Markako botikak txiroei ezartzen 

Urte berriarekin, sendagaien patenteak ezarri ditu Munduko Merkataritza Erakundeak; herrialde pobreetan ere bai 

harald neuber 

Ia 10.000 dolar urtean pertsonako. Hori zen iraganean urtebeteko tratamenduak balio zuena. Kutsaturikoa Europan edo Afrikan bizitzeak ez zuen eraginik kostuan. Azken urteotan hasia zen kostua murrizten sendagai generikoei esker, eta bazirudien herrialde txiroetan ere gaixo guztiei tratamendua emateko bidea zabaltzen hasia zegoela.Sendagaion bidez, gaixo baten urtebeteko tratamenduaren kostua 140 dolarretik behera jaitsi zen garapen bidean diren herrialdeetan. Arrakasta hauek bertan behera gera daitezkeela uste dute orain herrialdeotako gobernuek eta giza laguntzarako mundu osoko erakundeek. 

Aurtengo urtarrilaren batetik, sendagaien patenteak legez babestuko dituzte baita herrialde pobreetan ere, Munduko Merkataritza Erakundearen (MME) presioaren eraginez. Botika generikoak ekoizten dituzten estatu asko daude tartean: India, esaterako. Hango justiziak emaniko ebazpenak lagun, Asia hegoaldeko herrialde horretan ezarri dira azken urteotan sendagai generikoen ekoizleak, eta handik garapen bidean diren herrialdeen beharrei erantzuten diete. Aurki amai daiteke hori, halere.Botiken patenteen babesa zabaltzea Munduko Merkataritza Erakundearen 1995eko TRIPS itunaren ondorioa da. TRIPS akordioak (Jabego Intelektualaren Eskubideekin Lotura duten Merkataritzaren Aldeak) hiru faseko prozedura ezarri zuen «jabego intelektualaren» babesa mundu osoan ezartzeko: herrialde garatuetan, 2000. urtetik dago indarrean botikagintza industriarako araua. Garapen bidean diren hainbat herrialdetan aurten ezarri da. Herrialderik txiroenek, beranduenen, 2016. urtera arteko epea izango dute, produktuen babesa beren legedietan ezartzeko. 

Ustekabe txarrak poltsikoan 

Edonola ere, patenteen babesa urte hasieratik aurrera aurkezturiko botikentzat da soilik mugagabea. MMEko kideek gutunontzi elektronikoak deritzotenak ezarri beharko dituzte. Horietan sar ditzakete 1995. eta 2005. urteen artean sorturiko botiken patente eskaerak. Datozen aste eta hilabeteetan erabakiko da gai horiek TRIPS ituneko estatu kide berrietan ere babestuko ote diren . Eskaerak ez badira onartzen, hainbat baldintza tartean, ekoizleak izango du merkaturatze eskubide esklusiboa bost urtez. MMEko epaileek onesten badute, ordea, 20 urteko patentea jasoko du sendagaiak, India, Brasil edo Hegoafrika bezalako estatutan jada urte luzetan generiko bezala saldu izan bada ere. Ez dute uste hori gertatuko denik, baina beldurra badago. 

Giza Immuno-eskasiaren Birusa eta beste infekzioak oso hedaturik dauden herrialdeetan beldur dira kostuak izugarri handituko diren. Horregatik, hitzarmen bat lortu zuten MMErekin, patenteak garatzeko bidean diren herrialdeetan babesteko arauak ezarri aurretik. Iazko abuztuaren 30ean MMEko Batzorde Nagusiak salbuespen arau bat erabaki zuen. Baimena ematen die arau honek bereziki kalteturiko herrialdeei, babesturiko jatorrizko botiken sendagai generikoak inportatzeko. Edonola ere, batzordeko presidenteak loteslea den atal bat sartu zuen arauan. Atal honek salbuespen asko murrizten ditu atzera ere. Horri jarraiki, generiko bat inportatzeko baimena emango dute, soilik «parte hartzen dutenek helburu industrial edo komertzialik ez dutenean». Muga zaila da gainditzen, hirugarren munduan sendagai generikoak ekoizten dituztenak ere enpresa komertzial pribatuak direlako. Gatazka juridiko handia espero da. 

Generikoei oztopoak 

Oso zaila izango zaie herrialde kaltetuenei generikoak erosi edo ekoizteko lizentziak lortzea. MMEko arauek ezartzen dutenez, botika generikoak «batez ere barne merkaturako» ekoiztu behar dira, eta asko jota %49 esporta daiteke. Honek gainekoizpen sistematikora eramango ditu generikoen laborategiak. Etorkizunean, herrialde txiroetako gobernuek jatorrizko botikak ekoizten dituzten laborategiekin zuzenean negoziatu beharko dituzte salneurriak, ezinbestean. Negoziazioak oso gogorrak izaten dira. Horren adibide da Boehringer Ingelheim eta GlaxoSmithKline botika konpainiek Hegoafrikako Treatment Action Campaign taldearen aurka epaitegietan izandako auzia. Hilabete luzeko borrokaren ondoren eta giza laguntza ematen duten sendagile erakundeek indar handia eginda lortu zen, azkenean, bi konpainiek 2003an baimena ematea hegoafrikarrei hiesaren aurkako hiru botikak ekoizteko. 

Bistan da soilik 1995 baino lehenagoko botikak izango direla aurrerantzean generiko gisa merkaturatuko direnak. Birusaren aurkako botika berri baten patentea eskatzen badute, ezingo da sendagai generiko baten formulan sartu. Generikoak, edonola ere, ezinbestekoak dira dagoeneko hegoaldeko eskualde kaltetu askotan, larrialdiak artatzeko. «Epe ertain eta luzera, gero eta botika gehiago izango dira patentepean, sendagai belaunaldi berrikoak direlako», esan du Tobias Luppe Mugarik Gabeko Sendagileak erakundeko kideak. Horren arabera, garatzeko bidean diren herrialde eta laguntza erakundeentzat ezinezkoa izango da tratamenduak ordaintzea. Txiroei, lehen aldiz bi hamarkadetan, medikuntzaren asmakizunen mesedeak ukatuko zaizkie, botika berrien patente eskaera egiten bada. 

